Ruling mogħti mill‑Ispeaker l‑Onor. Anġlu Farrugia fis‑Seduta 242 tal‑14 ta’ Mejju 2024 dwar referenza għal dokumenti pubbliċi fi tweġibiet għal mistoqsijiet parlamentari 

Fis‑seduta tal‑bieraħ, 13 ta’ Mejju 2024, wara l‑ħin tal‑mistoqsijiet l‑Onor. Graziella Galea ġibdet l‑attenzjoni tas‑Sedja għat‑tweġiba mogħtija mill‑Ministru għat‑Turiżmu u Indafa Pubblika, l‑Onor. Clayton Bartolo, għall‑mistoqsija parlamentari magħmula minnha bin‑numru 19044 dwar tender għal xogħlijiet fi Triq San Publiju ġewwa San Pawl il‑Baħar, u nikkwota:

“19044. L‑ONOR. GRAZIELLA GALEA  staqsiet lill‑ Ministru għat‑Turiżmu u l‑Indafa Pubblika: B'referenza għat‑tweġiba tal‑mistoqsija parlamentari 14512 dwar il‑proġett fi Triq San Publju, San Pawl il‑Baħar, jista' l‑Ministru jqiegħed fuq il‑Mejda tal‑Kamra, kopja tat‑tender li nħareġ għal dan il‑proġett?

ONOR. CLAYTON BARTOLO:  Ninforma lill‑Onor. Interpellant li l‑informazzjoni mitluba hija pubblika.”

Fit‑talba tagħha l‑Onor. Graziella Galea rrimarkat illi s‑Sedja kienet diġà tat diversi rulings dwar tweġibiet simili u talbet ruling mis‑Sedja dwar dan. 

Is‑Sedja tikkonferma illi kemm hi, u kemm diversament ippreseduta, dejjem irrakkomandat illi meta ssir referenza għal dokument li huwa pubbliku, u li anke jista’ jinsab online, tiġi mgħoddija kopja mat‑tweġiba għall‑Mistoqsija Parlamentari, u dan sabiex mhux biss il‑Membru jkollu l‑informazzjoni kollha mitluba imma wkoll biex din l‑informazzjoni ssir parti mir‑rekords tal‑Kamra.

Is‑Sedja tinforma lill‑Kamra li ftit tal‑ħin wara li tqajjem l‑ilment mill‑Onor. Galea, il‑Ministru għat‑Turiżmu u Indafa Pubblika informa lis‑Sedja permezz ta’ email illi kien ta struzzjonijiet sabiex ir‑risposta tkun emendata mill‑aktar fis possibbli, u dan billi titpoġġa kopja tat‑tender fuq il‑Mejda tal‑Kamra.

Is‑Sedja hija informata li dan id‑dokument fil‑fatt ser jitqiegħed mill‑Ministru fis‑seduta tal‑lum, u b’hekk is‑Sedja tara li tista’ tqis il‑każ bħala konkluż.

